
جابتن كماجوان إسلام مليسيا
"بولن كبركتن "
(12 جون 2015/ 25 شعبان 1436)
[image: image2.png]



[image: image3.png]


مسلمين يغ درحمتي الله،
دكسمفتن برادا فد هاري جمعة دان دأخير بولن شعبان يغ موليا اين، ساي برفسن كفد ديري ساي دان كفد سيدغ جمعة سكالين ماريله سام-سام كيت منيغكتكن كتقواءن كيت كفد الله سبحانه وتعالى دغن برسوغضوه-سوغضوه ملقساناكن سضالا فرينتهث دان منيغضلكن سضالا لارغنث. موده-مودهن كيت ممفراوليهي كبركتن دان كريضاءن سرتا فرليندوغن الله سبحانه وتعالى ددنيا دان دأخيرة. منبر فد هاري اين اكن مثمفايكن خطبة برتاجوق: "بولن كبركتن".
مسلمين يغ درحمتي الله،
سباضايمان يغ كيت معلومي بهاوا، نضري سابه خصوصث دداءيره راناو دان ضونوغ كينبالو تله مغالمي مصيبة ضمفا بومي، يغ مغعقيبتكن برلاكوث كروسقكن هرتا بندا دان كهيلغن ثاوا. سسوغضوهث سضالا مصيبة سام اد اياث دالم اف بنتوق سكاليفون، مروفاكن اوجين دري الله سبحانه وتعالى كفد همباث. جوسترو منبر مثرو اومت إسلام سكالين اونتوق سام-سام كيت بردعاء كفد الله سبحانه وتعالى اضر دبري كسلامتن دان كامانن يغ برفنجاغن. باضي يغ ممفو هولوركنله سضالا بنتوان موده-مودهن دغن بنتوان ترسبوت اكن مريغنكن ببن يغ دتغضوغ اوليه مريك يغ مغهادفي اوجين اين. منبر جوض مغوخفكن ستيغضي-تيغضي فغهرضاءن كفد سموا فيهق يغ ترليبت ممبنتو دالم مصيبة اين خصوصث كفد ماليم ضونوغ يغ براوسها سدايا اوفاي اونتوق مثلامتكن مغسا-مغسا ضمفا بومي اين.
مسلمين يغ درحمتي الله،
كيني كيت برادا دأخير بولن شعبان، دتيق أخير اين اداله فروسيس فخوتن ترأخير مغهادفي بولن رمضان دان منخاري كبركتنث. بولن يغ موليا اين مروفاكن فلواغ كيت اونتوق مندكتكن ديري كفد الله سبحانه وتعالى دان جوض سباضاي رواغ يغ بسر اونتوق كيت مموهون مغفرة يغ دلواسكن اوليه الله سبحانه وتعالى. رسول الله صلى الله عليه وسلم تله مغاجر اومتث اونتوق مننتيكن كحاضيرن بولن رمضان دان مغهارفكن كتيباءنث دغن فنوه كضمبيراءن. دروايتكن اوليه امام احمد، افابيلا تيبا بولن رجب رسول الله صلى الله عليه وسلم بردعاء:

مقصودث:"يا الله، بركتيله كامي فد بولن رجب دان شعبان دان سمفايكن كامي كبولن رمضان" (رواية احمد دان الطبرانى)
دان سبدا رسول الله صلى الله عليه وسلم لاضي:

مقصودث:"افابيلا ماسوقث بولن رمضان، تربوكله فينتو-فينتو شرض، ترتوتوفله فينتو-فينتو نراك، دان درنتايله شيطان-شيطان."(رواية البخاري)
بضيتو جوض، رسول الله صلى الله عليه وسلم ممبري ضالقكن كفد فارا صحابة اونتوق مننتي دان مغهارفكن كحاضيرن رمضان. بضيندا مثبوت-ثبوتكن كلبيهن بولن رمضان يغ منيمبولكن كريندوان فارا صحابة ترهادف بولن يغ موليا ايت. رسول الله صلى الله عليه وسلم فرنه برسبدا يغ برمقصود:"سسوغضوهث ددالم شرض تردافت سبواه فينتو يغ دناماكن الريّان. اورغ-اورغ يغ برفواسا اكن ماسوق ملالوءي فينتو ترسبوت فد هاري قيامة. تيدق اد ساءورغ فون يغ اكن ماسوق كدالمث ملاءينكن مريك سهاج. دفغضيل "مان اورغ يغ برفواسا؟" لالو مريك سموا برديري. تيدق اد يغ ساءورغ فون يغ ماسوق فينتو اين سلاءين دري مريك. افابيلا مريك سموا تله ماسوق، فينتو اين اكن ترتوتوف. مك تيدق اد ساءورغ فون يغ اكن ماسوق ملالوءيث." (رواية البخاري)
مسلمين يغ درحمتي الله،
برداسركن كفد ايات-ايات القرءان دان حديث رسول الله صلى الله عليه وسلم منونجوقكن بهاوا بولن رمضان ممفوثاءي باثق كلبيهن، انتاراث كران دفرض فدث عبادة فواسا. فرمان الله سبحانه وتعالى ددالم سورة البقرة ايات 183:

مقصودث:"واهاي اورغ-اورغ يغ برايمان! كامو دواجبكن برفواسا سباضايمان دواجبكن اتس اورغ يغ تردهولو درفد كامو، سوفاي كامو برتقوى."
فرسوالن بسر تيمبول دسيني باضايماناكه خاراث اونتوق كيت مثمبوت دان منخاري كبركتن اين سرتا ملاكوكن عبادة فواسا؟. منبر يغ موليا اين ايغين مثاتاكن بهاوا سبنرث ترلالو باثق فرسدياءن يغ فاتوت كيت لاكوكن منجلغ رمضان. انتاراث اياله: فرتام: ممبتولكن نية دان عزم سبلوم مماسوقكي بولن رمضان. نية دان عزم فرلوله سمات-مات اونتوق مغعبديكن ديري كفد الله سبحانه وتعالى. برعزمله اونتوق منجاديكن بولن رمضان كالي اين ساتو بولن يغ ترباءيق اونتوق ديري كيت. ميسلث، كيت بوليه برعزم اونتوق منجالني عبادة فواسا يغ تيغضي كؤاليتيث. جادي، تيكدكن دالم ديري اونتوق مربوت سموا فلواغ كباءيقكن يغ دتاوركن دالم بولن رمضان اين. كدوا: ممنتفكن علمو اضام. راماي اورغ يغ برفواسا تنفا علمو ددادا، دخواطيري عبادة يغ دهارفكن مندافت فهالا سباليقث تيدق دتريما. منجلغ رمضان، كيت دسرو ملواغكن ماس منونتوت علمو اضام. سام اد دغن خارا ممباخ حديث-حديث يغ منخريتاكن تنتغ كلبيهن بولن رمضان دان مغحاضيري كلية-كلية اضام. فركارا يغ فرلو دبري كاءوتاماءن اياله بركاءيتن دغن عبادة فواسا سفرتي روكون، شرط صح، فركارا يغ ممبطلكن فواسا، ادب دان جوض أخلاق اورغ برفواسا. حال اين بضيتو فنتيغ اونتوق مندافت كسمفورناءن عبادة فواسا.
كتيض: منجاض دان ممليهارا كصيحتن. كصيحتن توبوه بادن يغ سمفورنا منجامين كسمفورناءن عبادة فواسا. كخرداسن سلوروه اغضوتا بادن دفرلوكن كران فد بولن رمضانله توبوه بادن ممرلوكن تناض باضي ملقساناكن سضالا عمالن سفرتي صلاة سنة تراويح، قيام الليل، ممباخ القرءان، إعتكاف دان سباضايث. كاءمفت: كواغن يغ خوكوف. دانتاراث اياله كيت هندقله باثق برصدقه. رسول الله صلى الله عليه وسلم مروفاكن ساءورغ يغ فاليغ سوك برصدقه دان درماون سرتا بضيندا لبيه درماون ددالم بولن رمضان. حال اين دخريتاكن اوليه ابن عباس رضى الله عنه:"رسول الله صلى الله عليه وسلم اياله اورغ يغ فاليغ درماون. دان بلياو لبيه درماون لاضي دبولن رمضان دساعت بلياو برتمو جبريل. جبريل منموايث ستياف مالم اونتوق مغاجركن القرءان. دان كدرماوانن رسول الله صلى الله عليه وسلم ملبيهي اغين يغ برهمبوس." (رواية البخاري)
كليم: سننتياسا بردعاء. كسمفتن برادا دبولن رمضان كيت دتونتوت ممفرباثقكن بردعاء فارا سلف الصالح بردعاء سلاما انم بولن سبلوم كتيباءن بولن رمضان. مريك بردعاء اونتوق مثاتاكن كريندوان مريك ترهادف رمضان. انتارا دعاء مريك اداله: يا الله، بنركنله اكو سمفاي كبولن رمضان، دان بنركنله كفدكو رمضان، دان بنركنله اي برتمو دغنكو.
كانم: ممفرباثقكن مثبوت حال بركاءيتن كلبيهن دان كمولياءن رمضان. كيت جوض دتونتوت ممفرباثقكن برخريتا تنتغ كمولياءن بولن رمضان. فركارا اين برتوجوان ممبري رغسغن دان سماغت كفد كيت باضي ممبوات فرسدياءن برتمو رمضان. بوكنكه سسواتو فركارا ايت اكن منجادي لبيه مريه دان سواسانث دافت دراسا جك سننتياسا دور-وركن. افاته لاضي بولن يغ بضيتو موليا اين سفاتوتث لبيه لايق دسبوت-سبوت كمولياءن دان ضنجرنث اوليه ميديا مسسا، ميديا ايليكترونيك دان سلوروه اومت إسلام.
مسلمين يغ درحمتي الله،
فرخايله بهاوا كيت اداله مخلوق خيفتاءن الله يغ تيدق دافت لاري درفد ملاكوكن كسالهن سام اد دوسا بسر اتاو كخيل. سباضاي مخلوق خيفتاءنث، مك الله سبحانه وتعالى مها مغتاهوي خارا دان قاعده يغ سسواي اونتوق ممباءيقي، ممباءيق فوليه دان ممفرتيغكتكن ايمان دان أخلاق مانسي. سلاري دغن كلمهن مخلوقث ايت، مك الله مناوركن كفد اومت إسلام بولن رمضان دغن كامفونن دان فهالا يغ برليفتضندا سرتا مغمباليكن فطرة أخلاق مانسي. رسول الله صلى الله عليه وسلم برسبدا:

مقصودث:"بارغسيافا يغ برفواسا رمضان دغن فنوه كإيمانن دان مغهارفكن ضنجرن فهالا نسخاي دامفونكن باضيث سضالا دوسا يغ تردهولو".(رواية البخاري)
اوليه ايت، منجلغ رمضان اين، فارا جماعه دان اومت إسلام سكالين دسرو ممبري تومفوان كفد تاورن درفد الله سبحانه وتعالى، بوكنث ترفغاروه دغن فروموسي-فروموسي ترتنتو سفرتي فاسراي، هوتيل، بوفيت رمضان دان سباضايث. يقينله، عبادة فواسا يغ دلاكوكن دغن سمفورنا فستي ممفو مغاول سضالا كمعصيتن دنيا دان دافت منديديق جيوا كيت منجادي لبيه تنغ دان ممبنتوق ديري منجادي ساءورغ همبا يغ برتقوى كفد الله سبحانه وتعالى. ايغتله كتيك برفواسا كيت بوكن سهاج مناهن ديري دري كاءيغينن ماكن دان مينوم مالهن مستيله ممليهارا دان منجاض سضالا اغضوتا بادن درفد ملاكوكن كمعصيتن دان كمنكرن.
مسلمين يغ درحمتي الله،
منبر يغ موليا اين مثرو سيدغ جمعة دان اومت إسلام سكالين، ماريله كيت سام-سام مثمبوت كحاضيرن رمضان كالي اين دغن فنوه كتقواءن دان ممبوات فرسيافن دغن سبايق موغكين. امبيلله كسمفتن اف يغ تله الله سبحانه وتعالى جنجيكن سفنجغ بولن رمضان دغن منجان كقواتن جاتي ديري كيت اونتوق برعبادة كفدث. بولن بركة اين مروفاكن انوضره الله سبحانه وتعالى كفد همباث يغ هاث داتغ ستاهون سكالي. فنوهيله رواغ دان ماس دغن ملاكوكن فركارا-فركارا كباءيقكن. اغضفله رمضان كالي اين سباضاي رمضان ترأخير يغ كيت لالوءي كران تياد جامينن كيت اكن برتمو لاضي رمضان دتاهون برايكوت.
منبر جوض مغمبيل كسمفتن سمفنا دغن مجليس تلاوة القرءان فريغكت انتارابغسا كالي ك-57 يغ سدغ داداكن فد كتيك اين، مولاي 9 جون سهيغض 14 جون 2015، دديوان مرديك فوست داضغن دنيا فوترا كوالا لومفور، مثرو فارا جماعه سكالين اونتوق سام-سام كيت ممنوهي ديوان ترسبوت باضي ممريهكن مجليس، مندغر باخاءن دري قاري دان قارئه سرتا ماريله سام-سام ممبودياكن القرءان دالم كهيدوفن كيت.
منبر جوض مغمبيل كسمفتن دغن سمبوتن هاري عالم سكيتر سدنيا فد 5 جون 2015، مثرو سيدغ جمعة دان اومت إسلام سكالين، اونتوق سام-سام منجاض دان ممليهارا عالم سكيتر دغن راس برتغضوغجواب، برأمانه، جوجور باضي مغيلق برلاكوث كسن بوروق ترهادف كهيدوفن، ايكونومي دان سوسيال نضارا. مغأخيري خطبة ماريله سام-سام كيت مرنوغ فرمان الله سبحانه وتعالى دالم سورة النهل ايات 97:

مقصودث:"سسيافا يغ برعمل صالح، دري للاكي اتاو فرمفوان سدغ اي برايمان، مك سوغضوه كامي اكن مغهيدوفكن دي دغن كهيدوفن يغ باءيق; دان سسوغضوهث كامي اكن ممبالس مريك، دغن فهالا يغ لبيه باءيق دري اف يغ مريك تله كرجكن".

